
Uppsagnir

– Tá leiðslan á Landssjúkrahúsinum 
eftir øllum at døma hvørki valdi at 
inndraga leiðandi ljósmóðir ella hinar 
ljósmøðurnar, áðrenn avgerðin varð 
tikin um at umskipa føðideildina, og 
heldur ikki valdi at gera serliga nógv 
burturúr at greiða frá og grundgeva 
fyri, hví tey  mettu, at tann loysnin tey 
valdu var tann rætta at royna, so kundu 
tey ikki uttan víðari vænta, at tað fór 
at verða gjørligt hjá leiðandi ljósmóðir 
at motivera ljósmøðurnar til loyalt at 
arbeiða sambært avgerðini hjá leiðsluni, 
skrivar Heilsu- og Innlendismálaráðið, 
sum hevur ógildað uppsøgnina av 
Sigrid Christensen, fyrrverandi leiðandi 
ljósmóður á Landssjúkrahúsinum. 

Flestu føroyingar minnast ivaleyst 
stríðið á føðideildini í fjør. Stríðið, 
sum elvdi til, at ljósmøður í hópatali 
blivu sjúkrameldaðar fyri strongd 

og sum endaði í Fasta Gerðarættinum, hevur 
vart í nógv ár. Men tað byrjaði av álvara at 
taka dik á seg, tá ið táverandi leiðslan á 
Landssjúkrahúsinum, við Johnny í Grótin­
um á odda, valdi at umskipa føðideildina. 
Nú skuldi tað ikki longur vera ein føðideild. 
Tað skuldi heldur vera ein barsilsdeild og ein 

burðardeild. Hetta varð gjørt fyri at skipa 
ábyrgdina á føðideildini millum sjúkrasystr­
arnar øðrumegin og ljósmøðurnar hinu­
megin. 

Hendan avgerðin um barsilsdeild og 
burðardeild varð tó tikin aftur av Johnny í 
Grótinum, sum setti tað í gildi, millum annað 
tí tað elvdi til so mikið stórt rok á Lands­
sjúkrahúsinum og í almenna rúminum, at 
barnakonur byrjaðu at kenna seg ótryggar 
við støðuna. 

Men avgerðin náddi kortini at kosta 
nøkrum fólkum starvi. Ein teirra var táver­
andi leiðandi ljósmóðurin á Landssjúkra­
húsinum, Sigrid Christensen. Síðsta dag­

in Johnny í Grótinum hevði sum stjóri á 
Landssjúkrahúsinum valdi hann nevniliga 
at siga Sigrid Christensen úr starvi, eftir at 
hon hevði fingið ætlanarskriv í juli mánaði. 

Tað vísti seg tó at vera enn ein ólóglig upp­
søgn hjá Johnny í Grótinum. Tí fríggjadagin 
í síðstu viku ógildaði Heilsu- og Innlendis­
málaráðið uppsøgnina og í dag er Sigrid 
Christensen ivaleyst ávegis út á Lands­
sjúkrahúsið at forhandla um, hvat nú skal 
henda. Hetta hendir eftir smáar 10 mánaðir 
uttan starv og í óvissuni um, hvat nú skal 
henda. 

Hetta er eitt komplekst mál, og niður­
støðan hjá Heilsu- og Innlendismálaráðnum 
inniheldur bæði eina avgerð um at ógilda 
uppsøgnina og somuleiðis eitt viðhald til 
Sigrid Christensen um eina kæru, hon hevur 
sent í hesum sambandi. Vit byrja við orsøkini 
til uppsøgnina. 

Avgerðin um at býta 
føðideildina sundur
Sigrid Christensen hevði evstu fakligu 
ábyrgd ábyrgd av ljósmøðrafakinum, tá ið 
hon sat sum leiðandi ljósmóður á Lands­
sjúkrahúsinum. Kortini vísa skjøl frá 
Heilsu- og Innlendismálaráðnum og Lands­
sjúkrahúsinum, at hon ikki  varð kunnað um 
avgerðina um at broyta bygnaðin á føðideild­
ini fyrr enn ein tíma áðrenn avgerðin varð 
alment fráboðað á Landssjúkrahúsinum 
annars. 

Sambært ætlanarskrivinum og uppsagn­
arskrivinum, sum Sigrid Christensen fekk 
frá Johnny í Grótinum, so var orsøkin til 
uppsagnina tann atburðurin, sum hon vísti 
í starvi sínum aftaná at avgerðin varð tik­
in um at starvsfólkaliga býta føðideildina 
sundur.

Men júst hendan avgerðin er eisini um­
rødd í niðurstøðuni hjá Heilsu- og Innlendis­
málaráðnum. Tí í viðgerðini av uppsøgnini 
hjá Sigrid Christensen hevur Heilsu- og Inn­
lendismálaráðið hugt nærri eftir avgerðini 
um at býta føðideildina sundur. Um hetta 
skrivar Heilsu- og Innlendismálaráðið so­
leiðis: 

“ Viðvíkjandi avgerðini, sum varð tikin 
tann 29. mars í 2017, um starvsfólkaliga at 
býta sundur Føðideildina í eina Burðardeild 

og eina Barsilsdeild, so er tað undrunarvert 
so lítið skrivligt tilfar fyriliggur frá fyri­
reikingunum av umrøddu avgerðini. Hetta 
serliga tá havt verður í huga fakstríðið, sum 
hevur verið á Føðideildini tey seinastu nógvu 
árini og tey afturvendandi kjakini um, hvat 
verður mett at vera best fyri mammurnar og 
tey nýføddu børnini”, Heilsu- og Innlendis
málaráðið, 1. juni 2018

Víðari vísir Heilsu- og Innlendismálaráðið 
á, at tað er løgið, at Sigrid Christensen ikki 
er tikin við upp á ráð. 

“Somuleiðis er tað undrunavert, at 
leiðandi ljósmóðir við evstu ljósmøðrafakligu 
ábyrgd g avgerðarrætti í Føroyum, ikki hevði 
nakran stórvegis leiklut, tá avgerðin skuldi 
takast, eins og hon sambært upplýsingunum 
í málinum fyrst varð kunnað um avgerðina 
ein tíma, áðrenn avgerðin varð alment frá­
boðað øllum starvsfólkunum á A2”, Heilsu- 
og Innlendismálaráðið 1. juni 2018

Leiðslan átti at vitað betur

LEMJANDI KRITIKKUR AV UPPSØGN 
OG HANDFARING AV FØÐIDEILDINI

Heilsu- og Innlendismálaráðið

við Johnny í Grótinum


